MINUTI

KAMRA TAD-DEPUTATI

IT-TLETTAX-IL PARLAMENT

KUMITAT PERMANENTI DWAR IL-ĦATRIET PUBBLIĊI

LAQGĦA NRU 17

It-Tnejn, 23 ta’ Novembru 2020

Il‑Kumitat Permanenti dwar il-Ħatriet Pubbliċi ltaqa’ fil‑binja tal‑Parlament, il‑Belt Valletta, fil-5.33 pm.

L‑Onor. Anthony Agius Decelis, President tal-Kumitat, ippresieda.


PREŻENTI

Il-Membri tal-Kumitat li kienu preżenti għal-laqgħa kienu l-Ministru għat-Turiżmu u l-Protezzjoni tal-Konsumaturi l-Onor. Clayton Bartolo, l-Onor. Karol Aquilina, l-Onor. Glenn Bedingfield, l-Onor. Carmelo Mifsud Bonnici, l-Onor. Joe Mizzi u l-Onor. Clyde Puli. 

Kien preżenti wkoll l-Onor. Joseph Ellis.


MINUTI

Il-Minuti tal-Laqgħa Nru 16, li saret fit-28 ta’ Ottubru 2020, ġew ikkonfermati.


SMIGĦ FIR-RIGWARD TAN-NOMINA TAS-SUR JESMOND GATT GĦALL-ĦATRA TA’ CHAIRMAN TAL-BORD TAL-GVERNATURI TAL-KORP GĦALL-ANALIŻI TA’ INFORMAZZJONI FINANZJARJA (FIAU)

L-Onor. Karol Aquilina ta ħarsa ta’ kif ġraw l-affarijiet sakemm il-ħatra proposta tas-Sur Jesmond Gatt ġiet quddiem il-Kumitat Permanenti dwar il-Ħatriet Pubbliċi. Huwa qal li hekk kif sar jaf bin-nuqqas li kien hemm fir-rigward tal-ħatra taċ-Chairman tal-FIAU, huwa ġibed l-attenzjoni tal-Gvern billi għamel diskors fil-Plenarja, u hekk kif il-Kumitat irċieva l-ittra tal-Ministru għall-Finanzi u s-Servizzi Finanzjarji dwar it-tali ħatra, il-Membri tal-Oppożizzjoni fuq il-Kumitat kitbu lill-President tal-Kumitat Permanenti u ssusegwentement, intalab ruling mill-Ispeaker mill-President tal-Kumitat Permanenti.

L-Onor. Aquilina, f’isem in-naħa tal-Oppożizzjoni, insista fuq il-ħtieġa li l-proċedura stabbilita fil-liġi tiġi segwita u appella li f’ċirkostanzi bħal dawn wieħed għandu jiddiskuti biex jara kif is-sitwazzjoni tista’ tiġi indirizzata.


L-Onor. Glenn Bedingfield informa lill-Kumitat li dakinhar li tkellem l-Onor Aquilina fil-Plenarja, huwa kien ġibed l-attenzjoni u li l-Gvern kien se jirranġa s-sitwazzjoni u li dak li ġara ma sarx b’intenzjoni ħażina.  L-Onor. Bedingfield irrefera wkoll għar-ruling li ngħata mis-Sedja fir-rigward minn fejn joħroġ ċar li dan il-Kumitat għandu jipproċedi għas-smigħ tal-persuna nominata bħala Chairman tal-FIAU.

Fil-5.37 pm il-Kumitat stieden lis-Sur Jesmond Gatt sabiex jidher quddiem il-Kumitat biex isirulu mistoqsijiet supplimentari skont l-artikolu 48B(4) tal-Att dwar l-Amministrazzjoni Pubblika, Kap. 497.

Il-President tal-Kumitat informa lis-Sur Jesmond Gatt li d-domandi u t-tweġibiet tiegħu ser jiġu ppubblikati ai termini tal-artikolu 38(2) tal-Att dwar l-Amministrazzjoni Pubblika.

Is-Sur Gatt tkellem dwar l-esperjenza tiegħu fil-qasam finanzjarju, kemm fil-Bank Ċentrali u kemm fl-FIAU fejn ilu jservi fuq il-bord għal dawn l-aħħar erba’ snin. 

Waqt id-diskussjoni mal-Membri tal-Kumitat, is-Sur Gatt tkellem dwar il-ħtieġa ta’ ħaddiema speċjalizzati u mħarrġa biex l-FIAU tkun tista’ twettaq ir-rwol tagħha li hu ben definit fil-liġi u anke dwar il-ħtieġa li jissaħħaħ is-settur tal-informatika tal-Unit.

Is-Sur Gatt tkellem dwar ir-rwol tal-FIAU anke biex tikkonforma mal-liġijiet tal-Unjoni Ewropea dwar il-prevenzjoni tal-ħasil tal-flus u l-finanzjament tat-terroriżmu u l-koperazzjoni ma’ entitajiet barranin; ix-xogħol tal-FIAU li jagħti inputs lil entitajiet oħrajn biex ikunu jistgħu jagħmlu l-infurzar tagħhom, fosthom il-pulizija; modi ta’ kif il-proċessi jistgħu jkunu aktar effiċjenti; u l-eżerċizzju tal-Moneyval biex tissaħħaħ il-governanza.

Waqt id-diskussjoni ssemma’ t-twaqqif tan-National Coordinating Committee li qed jgħin mill-aspett ta’ koperazzjoni u kordinazzjoni ma’ awtoritajiet regolatarji u ta’ infurzar; u l-ħtieġa ta’ komunikazzjoni aħjar kemm mal-midja kif ukoll maċ-ċittadin, dwar il-ħidma tal-FIAU. 

Fis-6.22 pm, il-President tal-Kumitat irringrazzja lis-Sur Jesmond Gatt u talbu sabiex jirtira mill-Kamra tal-Kumitat sakemm il-kumitat jiddiskuti l-ħatra proposta tas-Sur Jesmond Gatt.

Fis-6.23 pm, il-President tal-Kumitat stieden lis-Sur Gatt jidħol fil-kamra fejn informah li l-Kumitat qabel li għandu jagħti parir favur il-ħatra tas-Sur Jesmond Gatt bħala Chairman tal-Bord tal-Gvernaturi tal-Korp għall-Analiżi ta’ Informazzjoni Finanzjarja skont kif provdut fis-subartikolu 38(5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, u li skont l-istess provvediment, flimkien mal-parir imsemmi, kellhom ukoll jintbagħtu l-Minuti tal-laqgħa tal-Kumitat lill-Ministru għall-Finanzi u x-Xogħol.


AFFARIJIET OĦRA

Il-President tal-Kumitat irrefera għal komunikazzjoni li huwa rċieva mill-Kap tas-Segretarjat tal-Ministru għall-Affarijiet Barranin u Ewropej, is-Sur Noel Abela, fejn infurmah li l-Ministru kien qed jikkonsidra jaħtar żewġ persuni:

 - il-Professur Godfrey Baldacchino bħala Ambaxxatur għal Gżejjer u Stati Żgħar; u
 
- il-Professur Andrè Xuereb bħala Ambaxxatur ta' Malta għal Affarijiet Diġitali.
 
Fil-komunikazzjoni tiegħu, is-Sur Noel Abela staqsa jekk il-kumitat jaħsibx li in invista tal-importanza ta' dawn iż-żewġ karigi, huwiex il-każ li l-persuni nominati jiġu msejħa għal smigħ waqt laqgħa tal-kumitat.

Il-President tal-Kumitat irrefera għal tliet rulings li l-Ispeaker kien ta fejn qal ċar li kumitati parlamentari għandhom jikkonsidraw biss dak li hu ben definit fl-Att li jirregolahom.

Waqt id-diskussjoni, l-Onor. Karol Aquilina qal li l-intenzjoni tal-Att dwar l-Amministrazzjoni Pubblika li taħtar il-Kumitat Permanenti dwar il-Ħatriet Pubbliċi, kienet li jekk xi ħadd qed jaqdi r-rwol ta’ ambaxxatur imma ma jkunx fil-korp diplomatiku, għandu jiġi quddiem il-Kumitat Permanenti dwar il-Ħatriet Pubbliċi. 

Il-Kumitat qabel li huwa ma jsibx oġġezzjoni li persuna li tkun se taqdi rwol ta’ ambaxxatur, mhux għal pajjiż imma għal istituzzjoni jew għal ċertu settur, ladarba mhuwiex fil-korp diplomatiku, jidher quddiem il-Kumitat Permanenti dwar il-Ħatriet Pubbliċi, kemm il-darba l-liġi li tirregola l-istess Kumitat tiġi emendata fir-rigward. 

Il-Kumitat qabel ukoll li għandha titressaq proposta f’dan is-sens lill-Gvern biex isiru l-emendi relevanti fl-Att dwar l-Amministrazzjoni Pubblika.

Fis-6.30 pm, id-diskussjoni kienet konkluża u l-Kumitat ġie aġġornat.

